La Fèsta del roge
Coma cada an, lo vilatge organizava la grand fèsta segon un tèma colorat. L’an passat èra estat lo verd, aqueste an foguèt lo roge e la jurada èra tradicionalament compausada dels ganhants de l’an passat (lo pese, lo jolverd e l’espinarc) e dels de dos ans i a per lo blanc (la nèu, lo narcís e lo caulet flòri) per designar los roges mai bèls e mai autentics. De grandas bandairòlas anonçiavan : « La Fèsta del Roge » mentre que d’afichas arraparèlas, pegadas un pauc pertot, afortissián :  « Totjorn mai de colors e de jòias ! », « Que se mòstre lo roge vertadièr ! », « Roges, Rojas, Rojauds, Rojaudas, marcatz-vos ! », « I a pas solament la vergonha que rend roge », « Roge del vèspre, bèl temps per nòstra fèsta ! ». Las candidaturas arribèron nombrosas : bleda-raba, cacaracà, caulet roge, cerièra, fuòc de garriga, fuòc roge, fruches roges (fraga, fragosta, grosèla), gal, ginjorla, pebron, peis roge, poma, riban roge, roge de pòts, roget, rogeta 1, rogeta 2, rojòla, rojairòla, sang, tapís roge, tomata, vin roge, e quitament un lingombau, se faguèron marcar per passar l’espròva.

Lo concors se debanava totjorn en forma de procès. La jurada eliminèt sul pic vin roge, riban roge, tapís roge, roge de pòts, e fuòc roge (qu’en mai tirava sus l’irange), perqu’èran de creacions umanas. Lo fuòc de garriga foguèt remandat tanben per doas rasons : èra mai que mai d’origina umana (que los Occitans an la tissa del fuòc) e portava una carga negativa bòrd qu’arroïna tot. Volián solament de causas naturalas, autenticas, certificadas bio e patin cofin. Lo vin bramèt que veniá justament d’un domeni cultivat sens produch quimic mas la jurada li faguèt remarcar en mai que son roge èra puslèu rubís que roge franc. Tant d’eliminats d’un còp contentèron los autres candidats que li fasiá mens de concurrents a batre. Esperavan de passar a cha un, amb una certa petòcha pasmens, que faliá argumentar en cas de refús. 
Lo caulet roge e la bleda-raba roja tenguèron pas longtemps, violets qu’èran. Assagèron de resistir en argant qu’èran marcats aital « dins lo diccionari », roges e non pas violets. Mas se deguèron rendre a l’evidéncia : roges vertadièrs èran pas, roges passarián pas. Lo sang passèt pas l’espròva nimai, malgrat lo meteis argumentari « del diccionari » : s’apercebèron qu’èra un sang blau. Lo roget e lo peis roge èran segurs de son còp : portavan lo roge dins son quite nom, quina pròva mai bèla ! Remandats tanben per la jurada que los trobavan de la coa tròp transparenta per lo peis e maculat de daurat e de blanc per lo roget. La rojòla tanben èra segura de passar lo primièr gra de l’espròva : foguèt remandada per la rason que fasiá pas que de ponches roges esparpalhats, e que seleccionar una malautiá, marcariá autant mal que per lo fuòc de garriga. En mai de l’autentic e del bio, volián res que de positiu ! Rogeta 1 e rogeta 2 deguèron s’explicar sus aquesta omonimia : l’oliva foguèt jutjada tròp violeta tirant sus l’albergina non madura, e la castanha tròp marron, marron roge segur, mas bèl primièr marron.  Los fruches roges se presentèron, mas dos eissuguèron lo meteis refús : la fragosta,  tròp ròsa, la fraga, d’un roge pas unifòrme en causa de totas sas granetas extèrnas. Soleta la grosèla foguèt retenguda. La rojairòla del vèspre mostrèt sa rauba de nívols flambejanta : se totes preciavan sa beutat, faliá pasmens reconéisser que presentava tota la gamma dels roges mas tanben dels iranges e dels jaunes, e passèt pas. Totes bramèron que « lo diccionari » èra pasmens la pròba melhora de son roge. La fragosta e la fraga assagèron encara de repotegar en denonciant l’ostracisme de se veire eliminadas elas, fruches roges certificats, mentre que la grosèla èra seleccionada. La jurada demorèt sorda en diguent que marcat que marcat dins « lo diccionari », lo vin blanc tanpauc èra pas manco blanc, coma son collèga lo vin roge èra pas manco roge, e que demièg los fruches roges i aviá ges de dobte per lo roge de la grosèla, mas ges d’evidéncias per los dos autres. Donc « lo diccionari », las racinas de sos noms e los imatges e expressions convenguts s’en chautavan coma d’un tapacuol ! Solet l’agach e lo sentit comptavan per los blancs e los verds.
Lo gal, fieròt e mai pretenciós, mostrèt sa cresta dins totes los senses, tot largant son cacaracà per impressionar lo monde, que se laissèt pas manobrar : roge de cresta, de tot segur (e mai dins lo diccionari), mas levat tres plumas de la coeta, e encara mai color de còire que rojas, tot lo demai èra mirgalhat, polidament mirgalhat, mas pas roge de roge ! 
Venguèt lo torn del lingombau que degun compreniá sa participacion. Sul pic, la jurada li faguèt de non de la man, esperant n’aver acabat amb la primièra etapa dels falses roges. Demandèt tant ferotjament lo temps d’argumentar que li foguèt accordat de se presentar mai longament. Aviá menat amb el dos crancs espatluts que portavan una ola plena d’aiga bolhenta : lo lingombau sautèt dedins e venguèt efectivament d’un bèl roge. La jurada l’agantèt per l’agachar sota totas las corduras e conclure finalament que se l’esquina èra roja, lo ventre laissava a desirar qu’èra vesedoirament pas tant roge qu’aquò entre los anèls. En mai que premiar un caluc que causís la mòrt per assajar de ganhar las jòias, marcariá puslèu mal per la reputacion del vilatge !  En agachant lo lingombau tot lo monde se toquèt la tèsta amb lo guinhaire en se pensant la meteissa causa…
Demorèron donc aprèp la primièra etapa la poma, la cerièra, lo pebron, la grosèla, la ginjorla e lo cacacaracà, qu’aguèron pas besonh d’argumentar fòrça fins ara talament èran vesedoirament roges que non sai, sens taca ni deca. Per l’etapa finala, faliá donc afinar los critèris de seleccion e anar veire l’endedins tanben. A la poma roja, li trobèron fin finala de pichòtas raias sus sa pèl que la desqualificavan, tant coma sa popa qu’èra blanca. La ginjorla, malgrat tornar mai l’argument del diccionari de Mistral e de tota la literatura qu’atestavan l’expression « roge coma una ginjorla », passèt pas la segonda barra : tròp irange son roge, e sa popa verd jaune ! La cerièra manquèt de capitar d’autant mai qu’aviá pres la precaucion d’èsser pas tròp madura, segura qu’èra a l’avança que, plan madura, son roge rubís seriá pas passat (e l’aviá poscut constatar amb lo vin). Mas li agachèron tanben lo dedins coma per la poma e la ginjorla : carn tot bèl just ròsa, e en mai un vèrme blanc, dos motius d’eliminacion. La grosèla foguèt reexaminada d’a fons, mas lo verdicte tombèt : un pèl transparenta que laissava entreveire las granetas blancas del dedins. 
Demorèron pas plus que lo pebron, la tomata e lo cacaracà, qu’avián plan calculat sa prestacion. La tomata èra pas de sèrva mas de camps, amadurada a non plus sota lo franc solelh occitan : de pèl coma de popa, èra d’un roge franc qu’èra una meravilha. S’esitèt pasmens un pauc en causa de sas granetas. Lo pebron el tanben aviá causit d’èsser madur madur e d’un bel roge unifòrme (per aquò s’èra fach colorar totas las fàcias en se virant regularament al solelh), mas aviá pres la precaucion de faire petar sa coeta verda, coneissent la rigor de la jurada : l’espròva del dedins la passèt donc amb succès, malgrat las granetas blancas,  que coma per la tomata, se vesián pas de l’endefòra. E lo cacaracà, flor de la rosèla, aviá tanben chifrar per se preparar : sabiá que sos petals tendrián pas lo còp lo temps del viatge per anar passar l’espròva, podiá donc pas venir espandit mas en boton. Coneissiá plan lo juòc del gal-galin que fan totes los pichòts qu’assajan de devinhar a l’avança la color de sos petals plegats dins lo boton : dison « galin » se se creson que los petals seràn ròsas, e « gal » se los creson roges. Pron d’èsser un pauc finòts per s’apercebre que, del mai lo boton es gròs e los sepals vairant un pauc al verd jaune del mai la flor serà roja. Se causiguèt donc « gròs boton plan uflat », faguèt lo viatge sens cap d’empacha e se presentèt lo jorn del concors tot espandit e d’un roge meravelhós. Los estams negres foguèron pas causa d’esitacion essent lo roge unifòrme dels petals, tant defòra coma dedins. Çò que faguèt bramar lo gal que diguèt qu’èra una vergonha de l’eliminar el, mentre que donava son nom a la flor premiada ! A l’unanimitat de la jurada, foguèron declarats vinceires la tomata, lo pebron e lo cacaracà, que venguèron encara mai roges de plaser. Los tres ganhants faguèron en mai remarcar als bramaires precedents qu’eles tanben èran « dins lo diccionari » e dins las expressions « roge coma una tomata, roge coma un pebron, roge coma un cacacarà » : s’ameritavan donc doblament las jòias…
Los perdeires s’enfuronèron evidentament e venguèron roge sang (çò que faguèt trepejar que mai lo sang eliminat, que bramèt « vesètz que soi roge ! » ), levat lo lingombau que podiá pas plus res esprovar e venir mai roge que çò qu’èra. Mas la tradicion voliá que totes los participaires foguèsson preses en fòto collectiva a l’entorn dels tres venceires. Lo fotograf assagèt donc de plaçar son monde. Tornar mai las contèstas : la fraga voliá pas de la grosèla a son costat, la poma fugissiá lo gal que riscava de la becar, lo riban e lo tapís roges se volián desseparats dels autres dins sa pretencion d’èsser en subre, mas riscavan donc d’èsser fòra l’objectiu, las garrolhas jamai s’acabavan e lo fotograf manquèt de finir caluc. Tot lo monde bolegava, cambiava de plaça, bramava, virava en redond per trobar la plaça que voliá (o puslèu per defugir la plaça ont voliá pas èsser), talament qu’un brau qu’èra dins lo prat vesin, pro excitat per aqueste revolum de roges sota son nas, partiguèt coma un fòl, petèt un cercle e las baranhas e los espotiguèt totes. Lendeman, la premsa anoncièt : « Fèsta del roge, los vint e sièis candidats mòrts, espotits per un brau ferotge ». Coma èran pagats, los Verds e los Blancs èran tras que contents, que serián encara de la jurada de l’annada seguenta que seriá consacrada al jaune. 

